
Монгол Улсын Их Хурлын 2022 оны хаврын ээлжит чуулганы

 Төрийн байгуулалтын байнгын хорооны 07 дугаар сарын 05-ны өдөр 

/Мягмар гараг/-ийн хуралдааны товч тэмдэглэл


Төрийн байгуулалтын байнгын хорооны дарга Ж.Мөнхбат ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 19 гишүүнээс 10 гишүүн хүрэлцэн ирж, 52.6 хувийн ирцтэйгээр хуралдаан 15 цаг 16 минутад Төрийн ордны “Жанжин Д.Сүхбаатар” танхимд эхлэв. 


Томилолттой: Ц.Мөнх-Оргил, Б.Пүрэвдорж;


Чөлөөтэй: С.Амарсайхан, Ж.Батсуурь, Г.Ганболд, Г.Занданшатар, Л.Оюун-Эрдэнэ, Х.Нямбаатар.
Нэг.Монгол Улсын Их Хурлын тухай хуульд нэмэлт оруулах тухай хуулийн төсөл болон хамт өргөн мэдүүлсэн хуулийн төсөл /Улсын Их Хурлын гишүүн Н.Учрал нарын 12 гишүүн 2022.07.01-ний өдөр өргөн мэдүүлсэн, анхны хэлэлцүүлэг/

Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Бат.Баярмаа, Ц.Баянмөнх, мөн газрын Байнгын хорооны асуудал хариуцсан хэлтсийн Төрийн байгуулалтын байнгын хороо хариуцсан ахлах зөвлөх Б.Хатантуул, референт Э.Баттогтох нар байлцав.

Монгол Улсын Их Хурлын чуулганы хуралдааны дэгийн тухай хуулийн 39 дүгээр зүйлийн 39.10-т заасны дагуу Монгол Улсын Их Хурлын тухай хуульд нэмэлт оруулах тухай хуулийн төслийг зүйл бүрээр хэлэлцэв.

Төслийн 1, 2 дугаар зүйлтэй холбогдуулан Улсын Их Хурлын гишүүдээс асуулт, санал гараагүй болно.

Хуулийн төслийг зүйл бүрээр хэлэлцэж дуусав.

Хамт өргөн мэдүүлсэн Монгол Улсын Их Хурлын чуулганы хуралдааны дэгийн тухай хуульд нэмэлт оруулах тухай хуулийн төслийг зүйл бүрээр хэлэлцэв. 
Төслийн 1, 2 дугаар зүйлтэй холбогдуулан Улсын Их Хурлын гишүүдээс асуулт, санал гараагүй болно.

Хуулийн төслийг зүйл бүрээр хэлэлцэж дуусав.
Улсын Их Хурлын гишүүн Д.Тогтохсүрэн хуулийн төслийн анхны хэлэлцүүлгийг эцэслэн батлах үе шаттай нэгтгэн явуулах саналыг нэгдсэн хуралдаанд гаргах нь зүйтэй гэсэн горимын санал гаргав. 

Ж.Мөнхбат: Улсын Их Хурлын гишүүн Д.Тогтохсүрэнгийн гаргасан горимын саналыг дэмжье гэсэн санал хураалт явуулъя. 

Зөвшөөрсөн:              7

Татгалзсан:                3

Бүгд:                         10

70.0 хувийн саналаар горимын санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн М.Оюунчимэг Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 15 цаг 21 минутад хэлэлцэж дуусав.

Хоёр.Төрийн албаны тухай хуульд нэмэлт, өөрчлөлт оруулах тухай хуулийн нэгтгэсэн төсөл болон хамт өргөн мэдүүлсэн хуулийн төслүүд /Улсын Их Хурлын гишүүн Ё.Баатарбилэг 2021.07.05-ны өдөр, Засгийн газар 2022.04.14-ний өдөр тус тус өргөн мэдүүлсэн, анхны хэлэлцүүлэг/
Хэлэлцэж буй асуудалтай холбогдуулан Төрийн албаны зөвлөлийн дарга Б.Баатарзориг, Төрийн албаны зөвлөлийн гишүүн С.Цэдэндамба, Д.Баатарсайхан, Ц.Амартөгс, мөн зөвлөлийн Маргаан хянан шалгах газрын дарга Ч.Бат-Эрдэнэ, Сонгон шалгаруулалтын газрын дарга Т.Сосорбарам, Сургалт судалгаа, мэдээллийн нэгдсэн газрын дарга Ж.Эрдэнэбат, Хүний нөөцийн удирдлага, аудитын газрын дарга Б.Пүрэвдагва нар оролцов.

Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ц.Баянмөнх, мөн газрын Байнгын хорооны асуудал хариуцсан хэлтсийн Төрийн байгуулалтын байнгын хороо хариуцсан ахлах зөвлөх Б.Хатантуул, референт Э.Баттогтох нар байлцав.


Төрийн байгуулалтын байнгын хорооны 2022 оны 06 дугаар сарын 29-ний өдрийн хуралдаанаар Улсын Их Хурлын гишүүн Г.Тэмүүлэн нарын 3 гишүүн 2021.05.21-ний өдөр, Улсын Их Хурлын гишүүн Ё.Баатарбилэг 2021.07.05-ны өдөр, Засгийн газар 2022.04.14-ний өдөр тус тус өргөн мэдүүлсэн Төрийн албаны тухай хуульд нэмэлт, өөрчлөлт оруулах тухай хуулийн төслүүдийн анхны хэлэлцүүлгийг нэгтгэж хэлэлцсэн бөгөөд Улсын Их Хурлын чуулганы нэгдсэн хуралдаан дээр Улсын Их Хурлын гишүүн Г.Тэмүүлэнгийн өргөн мэдүүлсэн хуулийн төслийг тусад нь хэлэлцэхээр шийдвэрлэсэн тул хуулийн төслүүдийн анхны хэлэлцүүлгийг дахин явуулав.


Улсын Их Хурлын гишүүн Н.Энхболд Монгол Улсын Их Хурлын чуулганы хуралдааны дэгийн тухай хуулийн 39 дүгээр зүйлийн 39.24-т заасны дагуу хуулийн төслүүдийг нэгтгэж хэлэлцье гэсэн горимын санал гаргав.

Ж.Мөнхбат: Улсын Их Хурлын гишүүн Н.Энхболдын гаргасан горимын саналыг дэмжье гэсэн санал хураалт явуулъя.

Зөвшөөрсөн:

10 

Татгалзсан:           
  0

Бүгд:

         
10

100 хувийн саналаар горимын санал дэмжигдсэн тул Улсын Их Хурлын гишүүн Ё.Баатарбилэг 2021.07.05-ны өдөр, Засгийн газар 2022.04.14-ний өдөр тус тус өргөн мэдүүлсэн Төрийн албаны тухай хуульд нэмэлт, өөрчлөлт оруулах тухай хуулийн төслүүдийг нэгтгэн 1 төсөл болгож хэлэлцэхээр тогтов.


Ж.Мөнхбат: 2022.06.29-ний өдрийн Төрийн байгуулалтын байнгын хорооны хуралдаан дээр хураалгасан хуулийн төслүүдийг нэгтгэж хэлэлцье гэсэн горимын саналаар хураалгасан санал хураалтыг хүчингүй болгоё гэсэн санал хураалт явуулъя. 

Зөвшөөрсөн:

10 

Татгалзсан:           
  0


Бүгд:

         
10


100 хувийн саналаар дэмжигдлээ.

Монгол Улсын Их Хурлын чуулганы хуралдааны дэгийн тухай хуулийн 39 дүгээр зүйлийн 39.10-т заасны дагуу Төрийн албаны тухай хуульд нэмэлт, өөрчлөлт оруулах тухай хуулийн нэгтгэсэн төслийг зүйл бүрээр хэлэлцэв.


Төслийн 1 дүгээр зүйлтэй холбогдуулан Улсын Их Хурлын гишүүн Ж.Ганбаатар, С.Бямбацогт нарын тавьсан асуултад ажлын хэсгийн ахлагч, Улсын Их Хурлын гишүүн Н.Энхболд, Төрийн албаны зөвлөлийн гишүүн С.Цэдэндамба нар хариулж, тайлбар хийв.


Төслийн 2, 3, 4, 5, 6 дугаар зүйлтэй холбогдуулан Улсын Их Хурлын гишүүдээс асуулт, санал гараагүй болно.


Хуулийн төслийн 1 дүгээр зүйлтэй холбогдуулан ажлын хэсгээс гаргасан зарчмын зөрүүтэй саналын томьёоллоор санал хураалт явуулав. 

Ж.Мөнхбат: 1.Улсын Их Хурлын гишүүн Н.Энхболд, Ц.Даваасүрэн, Ц.Идэрбат, Ц.Мөнхцэцэг, Н.Наранбаатар, С.Одонтуяа, С.Чинзориг, Б.Энхбаяр, Т.Энхтүвшин /цаашид “Ажлын хэсэг” гэх/ нарын гаргасан, Төслийн 1 дүгээр зүйлийн 3 дахь заалт буюу 23.3, 23.4 дэх хэсгийг доор дурдсанаар өөрчлөн найруулах:
“3/23 дугаар зүйлийн 23.3, 23.4 дэх хэсэг:

23.3.Энэ хуулийн 11.1-д заасан албан тушаалд ажилласан хугацааг төрийн захиргааны албан тушаалын зохих ангилалд ажилласан хугацаанд дүйцүүлэн тооцож болно.
23.4.Энэ хуулийн 23.3-т заасан хугацааг төрийн захиргааны албан тушаалын ангилалд хамаарах албан тушаалд ажилласан хугацаанд дүйцүүлэн тооцох журмыг төрийн албаны төв байгууллагын саналыг үндэслэн Засгийн газар батална.” гэсэн саналыг дэмжье гэсэн санал хураалт явуулъя.

Зөвшөөрсөн:
 
   9 

Татгалзсан:           
   2


Бүгд:

         
 11


81.8 хувийн саналаар дэмжигдлээ.

2.Төслийн 1 дүгээр зүйлийн 4 дэх заалт буюу 41.4-41.9 дэх хэсгийг хасах гэсэн саналыг дэмжье гэсэн санал хураалт явуулъя.

Зөвшөөрсөн:

10 

Татгалзсан:           
  1


Бүгд:

         
11


90.9 хувийн саналаар дэмжигдлээ.

3.Төслийн 1 дүгээр зүйлийн 5 дахь заалт буюу 44.11-ийн “албан хаагчийг” гэснийг “албан хаагчид өөрт нь мэдэгдэн” гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн:
   
  8 

Татгалзсан:           
  3


Бүгд:

         
 11


72.7 хувийн саналаар дэмжигдлээ.


Хуулийн төслийн 3 дугаар зүйлтэй холбогдуулан ажлын хэсгээс гаргасан зарчмын зөрүүтэй саналын томьёоллоор санал хураалт явуулав.
4.Төслийн 3 дугаар зүйлийн 1 дэх заалт буюу 33.3 дахь хэсгийн “иргэнээс” гэснийг “иргэн, төрийн үйлчилгээний болон улс төрийн албан хаагчаас" гэж, мөн хэсгийн “шилжих, төрийн үйлчилгээний удирдах албан тушаалаас төрийн захиргааны удирдах албан тушаалд шилжих тохиолдолд авна.” гэснийг “шилжих тохиолдолд болон энэ хуулийн 27.1.3, 33.8-д заасан нөөцөд байгаа иргэдээс тус тус авна” гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн:
   9 

Татгалзсан:           
   2


Бүгд:

         
 11


81.8 хувийн саналаар дэмжигдлээ.

5.Төслийн 4 дүгээр зүйлээс “17 дугаар зүйлийн зүйлийн 17.1 дэх хэсгийн, 18 дугаар зүйлийн 18.7 дахь хэсгийн, 21 дүгээр зүйлийн 21.5 дахь хэсгийн "төрийн албаны төв байгууллагын” гэснийг “Засгийн газрын” гэж тус тус,” гэснийг хасах гэсэн саналыг дэмжье гэсэн санал хураалт явуулъя.

Зөвшөөрсөн:

10 

Татгалзсан:           
  1


Бүгд:

         
 11


90.9 хувийн саналаар дэмжигдлээ.
6.Төслийн 4 дүгээр зүйлийн ““Төрийн жинхэнэ албан хаагчийг хууль бусаар” гэснийг “Иргэнийг төрийн албанд хууль бусаар томилсон, улс төрийн албан хаагчаас бусад төрийн албан хаагчийг”” гэснийг ““Төрийн жинхэнэ албан хаагчийг хууль бусаар төрийн албанаас” гэснийг “Иргэнийг, эсхүл улс төрийн албан хаагчаас бусад төрийн албан хаагчийг төрийн албанд хууль бусаар томилсон,”” гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн:
  
  7 

Татгалзсан:           
  4

Бүгд:

         
 11


63.6 хувийн саналаар дэмжигдлээ.

7.Төслийн 5 дугаар зүйлийн “66.1 дэх хэсгийн” гэснийг “66 дугаар зүйлийн 66.1.11 дэх заалтын” гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн:
 
 10 

Татгалзсан:           
   1


Бүгд:

         
 11


90.9 хувийн саналаар дэмжигдлээ.

Хуулийн төслийн 6 дугаар зүйлтэй холбогдуулан ажлын хэсгээс гаргасан зарчмын зөрүүтэй саналын томьёоллоор санал хураалт явуулав.
8.Төслийн 6 дугаар зүйлээс “41 дүгээр зүйлийн 41.3 дахь хэсэг,” гэснийг хасах гэсэн саналыг дэмжье гэсэн санал хураалт явуулъя.

Зөвшөөрсөн:
 
 10 

Татгалзсан:           
   1


Бүгд:

         
 11


90.9 хувийн саналаар дэмжигдлээ.

9.Төслийн талаарх зарчмын зөрүүтэй саналын томьёолол дэмжигдсэнтэй холбогдуулан төслийн нэр томьёог жигдлэх, зүйл, хэсэг, заалтын дугаарыг нийцүүлж өөрчлөх, бүтэц, найруулга, хууль зүйн техникийн засварыг хийх гэсэн саналыг дэмжье гэсэн санал хураалт явуулъя.

Зөвшөөрсөн:
 
 10 

Татгалзсан:           
   1


Бүгд:

         
 11


90.9 хувийн саналаар дэмжигдлээ.


Хуулийн төслийг зүйл бүрээр хэлэлцэж дуусав.

Хамт өргөн мэдүүлсэн Нийтийн албанд нийтийн болон хувийн ашиг сонирхлыг зохицуулах, ашиг сонирхлын зөрчлөөс урьдчилан сэргийлэх тухай хуульд нэмэлт оруулах тухай хуулийн төслийг зүйл бүрээр хэлэлцэв.

Төслийн 1, 2 дугаар зүйлтэй холбогдуулан Улсын Их Хурлын гишүүдээс асуулт, санал гараагүй болно.

Хуулийн төслийн 1 дүгээр зүйлтэй холбогдуулан Улсын Их Хурлын гишүүн Б.Энхбаярын гаргасан зарчмын зөрүүтэй саналын томьёоллоор санал хураалт явуулав.
Ж.Мөнхбат: Төслийн 1 дүгээр зүйлийн “гаргахыг хориглоно.” гэсний дараа “Төрийн албаны тухай хуулийн 10.1.1-д заасан албан тушаалд томилогдохоор нэр дэвшсэн этгээдэд энэ хуулийн 23.6-д заасан мэдэгдэл гаргахгүй.” гэсэн 2 дахь өгүүлбэр нэмэх гэсэн саналыг дэмжье гэсэн санал хураалт явуулъя.

Дээрх саналтай холбогдуулан Улсын Их Хурлын гишүүн Н.Энхболд, Б.Энхбаяр, Ё.Баатарбилэг нар үг хэлэв.
Зөвшөөрсөн:
  
  7

Татгалзсан:           
  4


Бүгд:

         
11

63.6 хувийн саналаар дэмжигдлээ.

Хуулийн төслийг зүйл бүрээр хэлэлцэж дуусав.

Байнгын хорооноос гарах санал, дүгнэлтийг Улсын Их Хурлын гишүүн Ж.Сүхбаатар Улсын Их Хурлын чуулганы нэгдсэн хуралдаанд танилцуулахаар тогтов.
Хуралдаан 36 минут үргэлжилж, 15 цаг 52 минутад түр завсарлаж, 17 цаг 08 минутаас үргэлжлүүлэн хуралдав.

Гурав.Төрийн албаны тухай хуульд нэмэлт, өөрчлөлт оруулах тухай хуулийн нэгтгэсэн төсөл болон хамт өргөн мэдүүлсэн хуулийн төслүүд / Улсын Их Хурлын гишүүн Ё.Баатарбилэг 2021.07.05-ны өдөр, Засгийн газар 2021.04.14-ний өдөр тус тус өргөн мэдүүлсэн, эцсийн хэлэлцүүлэг/
Хэлэлцэж буй асуудалтай холбогдуулан Төрийн албаны зөвлөлийн дарга Б.Баатарзориг, Төрийн албаны зөвлөлийн гишүүн С.Цэдэндамба, Д.Баатарсайхан, Ц.Амартөгс, мөн зөвлөлийн Маргаан хянан шалгах газрын дарга Ч.Бат-Эрдэнэ, Сонгон шалгаруулалтын газрын дарга Т.Сосорбарам, Сургалт судалгаа, мэдээллийн нэгдсэн газрын дарга Ж.Эрдэнэбат, Хүний нөөцийн удирдлага, аудитын газрын дарга Б.Пүрэвдагва нар оролцов.

Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ц.Баянмөнх, мөн газрын Байнгын хорооны асуудал хариуцсан хэлтсийн Төрийн байгуулалтын байнгын хороо хариуцсан ахлах зөвлөх Б.Хатантуул, референт Э.Баттогтох нар байлцав.

Хуулийн төслийг эцсийн хэлэлцүүлэгт бэлтгэсэн талаар танилцуулгыг Байнгын хорооны дарга Ж.Мөнхбат танилцуулав.
Танилцуулгатай холбогдуулан Улсын Их Хурлын гишүүдээс асуулт, санал гараагүй болно.  
Байнгын хорооноос гарах танилцуулгыг Улсын Их Хурлын гишүүн Н.Энхболд Улсын Их Хурлын чуулганы нэгдсэн хуралдаанд танилцуулахаар тогтов.

Байнгын хорооны хуралдаанаар 3 асуудал хэлэлцэв.

Хуралдаан 39 минут үргэлжилж, 19 гишүүнээс 11 гишүүн хүрэлцэн ирж, 57.9 хувийн ирцтэйгээр 17 цаг 11 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН 

ХОРООНЫ ДАРГА





Ж.МӨНХБАТ


 Тэмдэглэл хөтөлсөн:

 ХУРАЛДААНЫ ТЭМДЭГЛЭЛ ХӨТЛӨХ

 АЛБАНЫ ШИНЖЭЭЧ




П.МЯДАГМАА
МОНГОЛ УЛСЫН ИХ ХУРЛЫН 2022 ОНЫ ХАВРЫН ЭЭЛЖИТ ЧУУЛГАНЫ  ТӨРИЙН БАЙГУУЛАЛТЫН БАЙНГЫН ХОРООНЫ 07 ДУГААР САРЫН 05-НЫ          ӨДӨР /МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Ж.Мөнхбат: Байнгын хорооны гишүүдийн олонх хүрэлцэн ирж, Байнгын хорооны ирц бүрдсэн учраас 2022 оны 7 сарын 5-ны өдрийн Төрийн байгуулалтын байнгын хорооны хуралдааны нээснийг мэдэгдье ээ. Өнөөдрийн хуралдаанаар хэлэлцэх асуудлыг танилцуулъя аа. 

Хоёр асуудал байна. 

Монгол Улсын Их Хурлын тухай хуульд нэмэлт оруулах тухай хуулийн төсөл болон хамт өргөн мэдүүлсэн хуулийн төсөл, Улсын Их Хурлын гишүүн Учрал нарын 12 гишүүн 2022 оны 7 сарын 1-ний өдөр өргөн мэдүүлсэн, анхны хэлэлцүүлэг хийнэ. 

Хоёрдугаарт, Төрийн албаны тухай хуульд нэмэлт, өөрчлөлт оруулах тухай хуулийн нэгтгэсэн төсөл болон хамт өргөн мэдүүлсэн хуулийн төсөл Засгийн газар 2022 оны 4 сарын 14-ний өдөр, Улсын Их Хурлын гишүүн Ё.Баатарбилэг 2021 оны 7 сарын 5-ны өдөр тус тус өргөн мэдүүлсэн, анхны хэлэлцүүлэг хийнэ. 

Тэмүүлэн гишүүний өргөн мэдүүлсэн хуулийн төсөл Тэмүүлэн гишүүн төслөө хамт хэлэлцүүлэхээс татаж, тусад нь хэлэлцүүлэх горим гаргасан учраас анхны хэлэлцүүлгийг дахиж хийж байна аа. 

Хэлэлцэх асуудалтай холбоотой санал байна уу? Алга байна аа. Хэлэлцэх асуудалдаа оръё оо. 

Монгол Улсын Их Хурлын тухай хуульд нэмэлт оруулах тухай хуулийн төсөл болон хамт өргөн мэдүүлсэн хуулийн төслийн анхны хэлэлцүүлгийг явуулъя аа. 
Дэгийн тухай хуулиар Байнгын хороо хуулийн төслийг зүйл бүрээр хэлэлцэнэ ээ гэж заасны дагуу хуулийн төслийг зүйл бүрээр нь хэлэлцье.

Тус хуулийн нэгдүгээр зүйл дээр асуулт саналтай гишүүн байна уу? Алга байна. 

Хоёрдугаар зүйл дээр алга байна аа. Их хурлын тухай хууль, D.Parliament гээд саяын яриад байдаг. Монгол Улсын Их Хурлын тухай хуульд нэмэлт оруулах тухай хуулийн төслийг зүйл бүрээр нь хэлэлцэж, дууслаа.

Хамт өргөн мэдүүлсэн хуулийн төсөл, Монгол Улсын Их Хурлын чуулганы хуралдааны дэгийн тухай хуульд нэмэлт оруулах тухай хуулийн төслийн нэгдүгээр зүйл дээр асуулт, саналтай гишүүн байна уу? алга байна.

Хоёр дээр алга байна. Монгол Улсын Их Хурлын чуулганы хуралдааны дэгийн тухай хуульд нэмэлт оруулах тухай хуулийн төслийг зүйл бэрээр нь хэлэлцэж дууслаа.

Монгол Улсын Их Хурлын тухай хуульд нэмэлт оруулах тухай хуулийн төсөл болон хамт тэргүүн өргөн мэдүүлсэн хуулийн төслийн анхны хэлэлцүүлгийг явуулж дууслаа. 

Тогтохсүрэн гишүүн горимын санал гаргах юм уу? Тогтохсүрэн гишүүн.

Д.Тогтохсүрэн: Баярлалаа. 

Энэ Улсын Их Хурлын тухай хуульд нэмэлт, өөрчлөлт оруулах тухай хуулийн төслийн Учрал нарын гишүүний өргөн барьсан хуулийн төслийн анхны хэлэлцүүлгийн үед Байнгын хороон дээр гишүүдээс болон Байнгын хорооноос зарчмын зөрүүтэй санал гараагүй учраас энэ хуулийн төслийг анхны хэлэлцүүлгээр нь баталъя гэсэн горимын саналыг гаргаж байна аа. 

Дэмжиж өгөхийг хүсье ээ. 

Ж.Мөнхбат: Зарчмын зөрүүтэй саналын томьёолол гараагүй, анхны хэлэлцүүлгээр нь эцэслэн батлах горимын саналыг Тогтохсүрэн гишүүн гаргаж байна аа. Нэгтгэн явуулах.

Горимын саналыг дэмжье гэсэн саналын томьёоллоор санал хураалт.

70 хувийн саналаар санал дэмжигдлээ. 

Байнгын хорооны санал, дүгнэлтийг чуулганы нэгдсэн хуралдаанд танилцуулах гишүүн байна уу? Сүхбаатар гишүүн танилцуулах уу? Их Хурлын тухай хуульд өөрчлөлт оруулах. Оюунчимэг гишүүн танилцуулах уу? 

Чуулганы нэгдсэн хуралдаанд санал, дүгнэлт уншина. Оюунчимэг гишүүн. 

Дараагийн асуудалд оръё оо. Төрийн албаны тухай хуульд нэмэлт, өөрчлөлт оруулах тухай хуулийн нэгтгэсэн төсөл болон хамт өргөн мэдүүлсэн хуулийн төсөл. Засгийн газраас 2022 оны 4 сарын 14-ний өдөр Улсын Их Хурлын гишүүн Баатарбилэг 2021 оны 7 сарын 5-ны өдөр тус тус өргөн мэдүүлсэн анхны хэлэлцүүлгийг дахин явуулъя аа.

Энэ Нямаагийн Энхболд гишүүн.

Н.Энхболд: Тийм, горимын санал байна, дарга аа. Энэ асуудлыг хэлэлцэхтэй холбогдуулаад.

Нэгдүгээрт, нөгөө нэгэнт Их Хурлаас Их Хурлын чуулганы нэгдсэн хуралдаанаас үргэлжлүүлэх биш, анхны хэлэлцүүлэгт шилжүүлэх гээд чиглэл өгчихсөн болохоор түрүүчийн нэг манай Байнгын хорооноос орсон саналуудаа хүчингүй болгож анхны хэлэлцүүлгээ эхлэх шаардлага байгаа учраас Төрийн байгуулалтын байнгын хорооны 6 сарын 19-ний өдрийн хуралдаанаар дэмжсэн зарчмын зөрүүтэй саналуудаа хүчингүй болгох нэг ийм горимын санал хураалгах хэрэгтэй байна. 

Хоёрдугаарт бид нар түрүүн ярихдаа Засгийн газрынхыг суурь болгоод Баатарбилэг гишүүн, Тэмүүлэн гишүүн нарын өргөн мэдүүлсэн хуулийн төслүүдийг хамтатгаж хэлэлцье гэж шийдсэн байсныгаа ярилцаж тохирсны дагуу Тэмүүлэн гишүүн өөрийнхөө өргөн мэдүүлсэн хуулийн төслийг тусад нь хэлэлцүүлэхээр болсон учраас одоо дахиад санал хураагаад Засгийн газрыг суурь болгоод Баатарбилэг гишүүнийхийг хамт оруулаад хэлэлцье гэсэн ийм зарчмын зөрүүтэй санал хураалгах хэрэгтэй байна аа. 

Эхлээд Засгийн газрын төслөөс Баатарбилэг гишүүнийхийг гээд дараа нь нөгөөдхөө хураалгачихъя.

Ж.Мөнхбат: Ойлголоо. Энэ хуулийн төслийг нэгтгэсэн хуулийн төслийг Төрийн байгуулалтын байнгын хороо 6 сарын 19-ний өдөр хэлэлцсэн. Улсын Их Хурлын нэгдсэн чуулганаар хэлэлцэх үед Улсын Их Хурлын гишүүн Тэмүүлэн өөрийн санаачилсан хуулийн төслийг тусад нь хэлэлцүүлнэ ээ гээд хуралдаан даргалагчаас анхны хэлэлцүүлэгт нь Төрийн байгуулалтын байнгын хороонд буцаасан. Тийм учраас ажлын хэсгийн ахлагч Нямаагийн Энхболд гишүүний гаргасан горимын саналаар санал хураая. 

Эхний санал хураалт бол Засгийн газрын өргөн мэдүүлсэн хууль болон Баатарбилэг гишүүний өргөн мэдүүлсэн хуулийг хамтатган явуулъя гэдэг горимын саналаар одоо санал хурааж, энэ санал дэмжигдвэл автоматаар нөгөө Тэмүүлэн нарын гишүүд гэсэн Засгийн газрын энэ хуулийг үндсэн зарчим болгож явуулна гэсэн энэ зарчим хүчингүй болно оо гэсэн үг. 

Ингээд санал хураалт. 

Горимын саналыг дэмжье ээ гэж. 100 хувийн саналаар санал дэмжигдлээ. ингээд Засгийн газрын төсөл, Баатарбилэг гишүүний төслийг хамтатгаж явуулахаар болж байна. 

Хоёр дахь санал хураалт.

 2022 оны 6 сарын 19-ний өдөр Төрийн байгуулалтын байнгын хороо 3 хуулийн төслийг нэгтгэж санал хураалт явуулсан. Тэмүүлэн гишүүн чуулганы хэлэлцүүлэг дээр өөрийнхөө санал хуулийн төслийг тусад нь явуулахаар шийдсэн учраас 2022 оны 6 сарын 19-ний өдөр явуулсан. Төрийн байгуулалтын байнгын хорооны санал хураалтуудыг хүчингүй болгох горимын саналыг явуулъя аа. 

Санал хураалт.

100 хувийн саналаар санал дэмжигдлээ. 

Одоо ажлын хэсгээс оруулж ирсэн Төрийн албаны тухай хуульд нэмэлт, өөрчлөлт оруулах тухай хуулийн нэгтгэсэн төслийн талаарх зарчмын зөрүүтэй саналын томьёоллоор санал хураана аа. 

Нэг төслийн нэгдүгээр зүйл дээр саналтай гишүүн байна уу? Ажлын хэсгийн санал байна. Ганбаатар гишүүн санал хэлнэ. Болно. Ажлын хэсгээс Энхболд гишүүнээс асууна болно. Ганбаатар гишүүн.

Ж.Ганбаатар: Баярлалаа. 

Энэ одоо төрийн албыг хүчтэй цомхон. Одоо үнэхээр одоо Монголын төрд ажиллаж байгаагаараа бахархдаг. Ийм болгох гурван хууль санаачлахад гурвууланд нь одоо ийм зүйл орж ирсэн үү? Одоо энэ чинь Монголын төрд ажиллаж байгаа хүн өөртөө тийм итгэлтэй, хариуцлагатай, өөрөөрөө бахархдаг, одоо энэ ажилдаа үнэхээр хариуцлагатай ханддаг, ийм болгох вэ гэж нэгдүгээр асуулт байх юм. 

Хоёрдугаар асуулт бол эртээр би тэр нэг хуралд дундуур нь орж ирээд гарсан тэр энэ төрийн албадын тоо бол үнэхээр хөдөлмөрийн насны иргэдтэй харьцуулахад бол үнэхээр 25, бараг 30 хувь руу дөхөж байгаа л даа. Би нэг Үндсэн хууль хэлэлцэж байхад 8 гэж хэлсэн юм. 15 ч билүү сүүл рүүгээ буудсаар байгаад л одоо арван тав ч болсон байх магадлалтай. Тэгээд энэ нэг жоохон хязгаарлаж өгнө гэдэг бол төр өөрөө хүчтэй болох юм байгаа юм аа. Одоо төр хүчтэй болно гэдэг бол одоо бүх юм руу ороод бүх юмыг өөрөө хийнэ гэхээр төр их хүчтэй, мундаг гэж одоо байхгүй л дээ. Тэгэхээр өөрөө бусдаас хүндлэл авдаг байж байж л тэрийг одоо түр хүчтэй төр гэхээс биш бүх юм руу өөрөө хийнэ өөрөө хийнэ гэж гүйж ордог тийм тэгээд бүх нэр хүнд нь унаад, одоо хүн бүр янз янзаар одоо ярьдаг, ийм л байгаа юм л даа. Тэгээд энэнээс одоо яаж ангижрах вэ? Яаж гарах вэ? Төрийн албыг одоо үнэхээр одоо мундаг хүчтэй байхыг хүсэж байна шүү дээ. Чин сэтгэлээсээ хүсэж байна. Энэ хуулиуд чинь ийм зүйл байгаа юм болов уу. Энэ өргөн барьсан 3 хууль нэгтгээд явж байгаа юм байна лээ. Тэгээд тийм зүйл байна уу гэж. Одоо нэгдүгээр асуулт байна.

Хоёрдугаар зүйл бол энэ. Энэ Хөдөлмөрийн хуультай нийцэж байгаа юмнууд байна уу? Энэ санал хураалтыг ингээд уншихаар зарим нь нэг жил хүртэл хугацаагаар гэрээгээр ажиллуулж болно. Шаардлагатай бол 6 сар хүртэл хугацаа сунгаж болно, гэчихсэн байх юм. Энэ чинь Хөдөлмөрийн хуулиар хорьчихсон зүйл шиг санагдаад байх юм. Гэрээгээр ажиллуулах түр гэрээгээр ажиллуулах энэ тэр бол хориотой байх шүү ээ. Энэ чинь Хөдөлмөрийн хуультайгаа нийцэж байгаа юу? Зүгээр яах вэ, төрийн алба тусдаа хуультай болохлоор Хөдөлмөрийн хууль хамаагүй гэж үзэж байгаа юм болов уу? Ийм хоёр асуулт баярлалаа. 

Ж.Мөнхбат: Хэн хариулах уу? Төрийн албаны зөвлөлөөс. Цэдэндамбаа дарга хариулах юм уу? Хоёр номерын микрофон. 

С.Цэдэндамба: Ганбаатар гишүүний асуултад хариулъя аа. Зөвлөлийн гишүүн Цэдэндамба байна. Энэ төрийн албан хаагчдын тоо хөдөлмөр эрхлэгчдийн дотор өндөр хувьтай байна аа. Энэ талаар ямар бодлого байна вэ гэж байна. 

Монгол Улсын хөдөлмөр эрхэлж байгаа 1 сая 127 мянга 100 гаруй хүн байгаа төрийн албан хаагчийн тоо бол 208 гэсэн тоо байгаа. Тэгэхдээ энэ бол төрийн үйлчилгээний төрийн суурь үйлчилгээ үзүүлдэг боловсрол, соёл, шинжлэх ухааны салбарын бүх хүмүүс, эрүүл мэндийн салбарын хүмүүс ороод ингэж байгаа. Тэдгээрийг хасах юм бол яг төрийн жинхэнэ албан хаагч гэж Үндсэн хуульд тодорхойлсон жинхэнэ албан хаагчийн харьяалалтай албан хаагч нь бол 66 мянга байгаа, жаран хэдэн мянга байгаа. Энэ тоогоор харьцуулах юм бол бас харьцангуй бага тоо гарна. Тэр дотроо төрийн захиргааны албан хаагч бол ердөө 20 мянга байгаа. Тэгэхээр 1 сая 217 мянган хүн дотрын одоо 20 мянга нь л төрийн захиргааны албан хаагч. Тэгэхээр энэ бол нийт нутаг дэвсгэрийн одоо бид 330 сум, 21 аймаг гээд ингээд засаг захиргааны 250-иад нэгжид, тэгээд төрийн захиргааны төв байгууллагад.

Хоёр дахь асуудал Хөдөлмөрийн хуультай нийцэж байгаа юу гэдэг талаар бол энэ заалт бол ер нь Төрийн албаны зөвлөл бол Хөдөлмөрийн хуулиар зохицуулах төрийн үйлчилгээний болон бусад салбарын бүх юм бол Хөдөлмөрийн хуулиар явна аа. Төрийн захиргааны албан тушаалд бол гэрээгээр ажиллана гэдэг юу байхгүй ээ гэдэг энэ хуулийнхаа үндсэн зарчмыг дэмжиж байгаа. 

Ж.Мөнхбат: Ганбаатар гишүүн тодруулъя.

Ж.Ганбаатар: Ер нь яаж ангилах, юу гэж ярих нь хамаагүй л дээ. Татвар төлөгчдийн мөнгөөр л цалинжиж байгаа бол наадах чинь одоо төрийн мөнгөөр гээд хэлчихье л дээ. Төрд мөнгө байхгүй л дээ. Тэгэхээр татвар төлөгчдийн мөнгөөр цалинжиж байгаа л бол наадах чинь тэгээд л төрийн албан хаагч гэдэг юм уу одоо юу гэж нэрлэх нь хамаагүй. Тэгээд тэр нь захиргааны алба надад хамаатай, тэр нь хамаагүй, энэ тэр гэж ярьж болохгүй л дээ дарга аа. Тэрийг нь хамруулдаг, энийг нь хамруулдаггүй гэж ярьж болохгүй. Тэр юу гэж ангилах нь та нарын асуудал байх. Цалин аваад л тэр татвар төлөгчдийн мөнгөөр цалинжаад л явж байгаа. Энэ чинь өөрөө л одоо төрөөс цалинжиж байгаа л хүмүүс шүү дээ. Төрөөс хангамжаа авч байгаа, цалинжиж байгаа энийгээ л цомхон болго л доо. Энийгээ л хүчтэй болго л доо. Би хүчтэй байх талд нь дуугараад яриад байна шүү дээ. Тэгээд л тайлбар тавиад л жаран зургаахан мянга байгаа. Хорин тавхан мянга байгаа их биш байгаа гээд мөнхийн наад асуултыг чинь би 5 жил сонсож байгаа шүү. 

Ж.Мөнхбат: Бямбацогт гишүүн асууя. 

С.Бямбацогт: Энэ Төрийн албаны хуулийн нэмэлт, өөрчлөлтөөр үндсэндээ төрийн албанд, ялангуяа одоо удирдах албан тушаал дээр тавигдах шалгуур, шаардлага жаахан намсаж байгаа нь гэж ойлгож байна. Төрийн тусгай албан тушаалаас төрийн захиргааны албан тушаал руу шилжээд ажиллаж болно оо. Төрийн үйлчилгээний удирдах албан тушаалаас төрийн захиргааны албан тушаал руу шилжээд ажиллаж болно оо. Мөн одоо бас хувийн хэвшлээр тодорхой хэмжээгээр дүйцүүлээд төрийн захиргааны албан тушаалд бас тодорхой удирдах албан тушаалд ажиллаж болно оо. Олон улсын байгууллага, гадна дотнын байгууллагад ажиллаж байсан улсууд, бас дүйцүүлээд төрийн захиргааны байгууллагын шалгуур шаардлагад нийцээд ингээд бас ажиллаж болно оо гэсэн асуудлууд л харагдаад байна л даа. 

Яах вэ, нэг талдаа бас төрийн захиргааны албанд, ялангуяа төрийн захиргаанд бас мэдлэгтэй, чадвартай, бас сэтгэлтэй туршлагатай улсууд ирж ажиллах гэж байгаа нь зөв байх. Нөгөө талдаа нөгөө төрийн албаны нөгөө мерит зарчим байдаг тэ. Олон жилийнх нь чадвар, туршлага дөнгөж нэг одоо юу гэдэг юм, 15 жил болоод төрийн нарийн болох гэж байтал, 8 жил ажиллаад Газрын дарга болох гэж байтал гаднаас одоо дүйцүүлж байгаа гээд нэг нөхөр орж ирээд толгой дээр нь гараад суучихдаг. Тэгээд хэн нэгэн даргын одоо цүнх баригч, хэн нэгэн даргыг дагаж явдаг нөхдүүд их л одоо мундаг хэлтэй, устай боловсролтой гэдэг юм уу ингээд явчих юм биш байгаа. 

Энэ дээр одоо бас зохицуулсан хаалт, зохицуулалт юу байна. Энийг бас анхаарахгүй бол юу гэдэг юм, эргээд үндсэндээ төрийн албаны мерит зарчим гэдэг юм чинь алга болчих юм. Энийг нэгдүгээрт нь хариулж өгөөч.

Хоёрдугаарт нь одоо төрийн улс төрийн албан тушаал, сумын Засаг дарга, иргэдийн Хурлын Төлөөлөгч, иргэдийн Хурлын дарга, Их Хурлын гишүүдийн одоо зөвлөх туслах ч гэдэг юм уу нэг хэдэн одоо улс төрийн албан тушаалтнууд байдаг аа. Энэ хүмүүс чинь үндсэндээ улс төрийн төлөө гээд л зүтгэдэг, бас төрийн бодлого шийдвэр биелүүлэх бас олон жил одоо ажилласан туршлагатай бас нэгэнтээ одоо улс төрийн хариуцлага олон нийтийн өмнө нь үүрэг хүлээгээд ажилладаг учраас илүү одоо сэтгэл илүү ачаалал үүрч ажилладаг. Тэр хэмжээгээрээ илүү туршлагатай, илүү бас чадвартай болчихсон байдаг. Энэ хүмүүс төрийн захиргаанд орох гээд тэгэхээр та бол ажиллаагүй байна гээд шалгуур, шаардлагыг нь хангагддаггүй. 
Энэ хүмүүсийг бас төрийн захиргаа руу шилжих төрийн одоо улс төрийн албан тушаал хашиж байсан, ялангуяа одоо удирдах албан тушаал хашиж байсан энэ хүмүүсийг төрийн захиргаанд ажиллуулаад, бас тэр хүмүүсийн бас мэдлэг чадвар, туршлагыг бол төр ашигламаар байгаа юм л даа. Гэтэл энэ юм маань одоо орж өгч чадаж байгаа юу? Бусад одоо гадаадад сайхан зугаалж явсан, олон улсын төсөл хөтөлбөрт ажиллаж байсан галуу шувууны мах идэж байсан нөхдүүд нь шууд ирээд л дарга болчих төрийн захиргааны албанд дарга болчих бололцоо нээж байгаа юм байна. Тэгвэл Монголдоо Монголынхоо улсынхаа төлөө зүтгээд явж байсан тэр нэг сумын Засаг дарга, тэр нэг сумын иргэдийн Хурлын дарга тэр нөхдүүдийг төрд ажиллах бас бололцоо боломжийг бас адилхан нээж өгөх ёстой. Энэ асуудал маань одоо хир яаж нээгдэж байгаа юм бол оо. Энийг хариулж өгөөч. 

Ж.Мөнхбат: Ажлын хэсгийн ахлагч Энхболд гишүүн хариулъя.

Н.Энхболд: Бямбацогт гишүүний асуултад хариулъя.

Нэгдүгээр асуултын хувьд Засгийн газраас яг тийм агуулгатай нэлээд хэдэн заалт орж ирсэн. 8, 9 заалт. Энэ төрийн албанд гадаадад Нэгдсэн Үндэсний Байгууллага, түүнтэй адилтгаж үзэх төрөлжсөн байгууллагууд ажиллаж байсан. Эс үгүй бол одоо холбогдох мэдлэг чадварыг хангасан ийм хүмүүсийг тодорхой хугацаагаар төрийн албанд аваад тэрний дараа тэнцэж байвал хугацааг нь сунгаад явах шалгууруудыг хангасан ийм хүмүүсийг гэж орж ирсэн. Тэрүүнийг нь түрүүчийн хэлэлцэх эсэх явцад яриад дараа нь бүлэг дээр яриад тэд нарыг бүгдийг нь хасчихсан байгаа. 

Мерит зарчим суурь нь хэвээрээ үлдэж байгаа. Харин тодорхой шатлалаас нэг ангиллаас нөгөө шат, ангилал шатлалаар шилжих зүйлүүдийг нь хугацааг нь нэг 25 хувиар багасгасан байгаа. 8 жил болоод дараагийн шатанд очно гэж байсан бол 6, тийм ээ, 4 жил болоод очно гэж байсан бол 3 гэх мэтчилэн ингээд. Энэ бололцоог нь бас жаахан түргэсгэж өгөх ийм бололцоо бололцоонуудыг нээсэн. Тийм хууль орсон, тэр нь хэвээрээ явж байгаа. 

Хоёр дахь асуудлын хувьд яах вэ энэ одоо ингээд 2 дугаар зүйл дээр гарна. Одоо жишээ нь 23.3, 11.1-д заасан Төрийн албаны тухай хуулийн 11.1-д заасан улс төрийн албан тушаалтнуудыг төрийн ажилд шилжих энэ бололцоонуудыг нээсэн. Өөрөөр хэлбэл, улс төрийн албан тушаал хашиж байсан хугацааг нь төрийн захиргааны албан тушаалын зохих ангилалд ажилласан хугацаанд дүйцүүлэн тооцно оо гэж ингэж оруулж байгаа. Энэ яг таны саяын хэлсэн шиг тэр чиглэлээр тодорхой үйл явц, ажил эрхэлж байсан хүмүүсийг дараагийн шатанд шилжүүлэхэд бас тодорхой хувь нэмэр болох, түлхэц болох ийм заалт орсон гэж үзэж байгаа. Тэгээд энэ дүйцүүлж тооцох журмыг нь Төрийн албаны төв байгууллагын саналыг үндэслээд Засгийн газар батална гээд явсан. Яг таны санаа зовж асууж байгаа зүйлүүд бол нэгдүгээрт, тэр болохгүй гээд байгаа юмнууд нь хасагдсан.

Хоёрдугаарт тийм юм баймаар байна аа, тэр улсуудад бас бололцоо олгомоор байна гэсэн зүйлүүд нь нэгдүгээр заалтын энэ эхний хоёр заалтаар дэмжигдээд явж байгаа гэдгийг хэлье. 

Ж.Мөнхбат: Гишүүд асуулт асууж, үг хэлж дууслаа.

Одоо санал хураалт явуулъя. Ажлын хэсгээс оруулж ирсэн зарчмын зөрүүтэй саналын томьёоллоор санал хураана. 

1.Төслийн 1 дүгээр зүйлийн 3 дахь заалт буюу 23.3, 23.4 дэх хэсгийг доор дурдсанаар өөрчлөн найруулах:
“3/23 дугаар зүйлийн 23.3, 23.4 дэх хэсэг:

23.3.Энэ хуулийн 11.1-д заасан албан тушаалд ажилласан хугацааг төрийн захиргааны албан тушаалын зохих ангилалд ажилласан хугацаанд дүйцүүлэн тооцож болно.
23.4.Энэ хуулийн 23.3-т заасан хугацааг төрийн захиргааны албан тушаалын ангилалд хамаарах албан тушаалд ажилласан хугацаанд дүйцүүлэн тооцох журмыг төрийн албаны төв байгууллагын саналыг үндэслэн Засгийн газар батална.” Санал гаргасан Энхболд, Даваасүрэн, Идэрбат, Ц.Мөнхцэцэг, Наранбаатар, Одонтуяа, Чинзориг, Энхбаяр, Энхтүвшин цаашид ажлын хэсэг гэх.

Санал хураалт.

81.8 хувийн саналаар дэмжигдлээ. 

2.Төслийн 1 дүгээр зүйлийн 4 дэх заалт буюу 41.4-41.9 дэх хэсгийг хасах. Санал гаргасан ажлын хэсэг.

 Санал хураалт.

 90.9 хувийн саналаар дэмжигдлээ. 

3.Төслийн 1 дүгээр зүйлийн 5 дахь заалт буюу 44.11-ийн “албан хаагчийг” гэснийг “албан хаагчид өөрт нь мэдэгдэн” гэж өөрчлөх. 
Санал гаргасан ажлын хэсэг.

Санал хураалт.

72.7 хувийн саналаар дэмжигдлээ. 

Төслийн хоёрдугаар зүйл дээр саналтай гишүүн байна уу? Алга байна. 

Төслийн гуравдугаар зүйл дээр ажлын хэсгийн санал байна. 

4.Төслийн 3 дугаар зүйлийн 1 дэх заалт буюу 33.3 дахь хэсгийн “иргэнээс” гэснийг “иргэн, төрийн үйлчилгээний болон улс төрийн албан хаагчаас" гэж, мөн хэсгийн “шилжих, төрийн үйлчилгээний удирдах албан тушаалаас төрийн захиргааны удирдах албан тушаалд шилжих тохиолдолд авна.” гэснийг “шилжих тохиолдолд болон энэ хуулийн 27.1.3, 33.8-д заасан нөөцөд байгаа иргэдээс тус тус авна” гэж өөрчлөх. Санал гаргасан ажлын хэсэг. 

Санал хураалт. 

81.8 хувийн саналаар дэмжигдлээ.

Төслийн 4 дүгээр зүйл дээр ажлын хэсгийн санал. 
Төслийн 4 дүгээр зүйлээс "17 дугаар зүйлийн зүйлийн 17.1 дэх хэсгийн, 18 дугаар зүйлийн 18.7 дахь хэсгийн, 21 дүгээр зүйлийн 21.5 дахь хэсгийн "төрийн албаны төв байгууллагын” гэснийг “Засгийн газрын” гэж тус тус,” гэснийг хасах. Санал гаргасан ажлын хэсэг. 

Санал хураалт.

90.9 хувийн саналаар дэмжигдлээ. 

Дөрөв дээр саналтай гишүүн байна уу? Алга байна. 

Төслийн 4 дүгээр зүйлийн ““Төрийн жинхэнэ албан хаагчийг хууль бусаар” гэснийг "Иргэнийг төрийн албанд хууль бусаар томилсон, улс төрийн албан хаагчаас бусад төрийн албан хаагчийг”” гэснийг “‘‘Төрийн жинхэнэ албан хаагчийг хууль бусаар төрийн албанаас” гэснийг “Иргэнийг, эсхүл улс төрийн албан хаагчаас бусад төрийн албан хаагчийг төрийн албанд хууль бусаар томилсон,”” гэж өөрчлөх. 

Санал гаргасан ажлын хэсэг. 

Санал хураалт. 

63.6 хувийн саналаар дэмжигдлээ. 

4 дүгээр зүйл дээр асуулт, саналтай гишүүн алга байна. 
Төслийн 5 дугаар зүйлийн “66.1 дэх хэсгийн" гэснийг “66 дугаар зүйлийн 66.1.11 дэх заалтын” гэж өөрчлөх. Санал гаргасан ажлын хэсэг. 

Санал хураалт.

90.9 хувийн саналаар дэмжигдлээ. 

Төслийн 5 дугаар зүйл дээр асуулт, саналтай гишүүн алга байна. 

 Төслийн 6 дугаар зүйлээс “41 дүгээр зүйлийн 41.3 дахь хэсэг,” гэснийг хасах. Санал гаргасан ажлын хэсэг. 

Санал хураалт. 

90.9 хувийн саналаар дэмжигдлээ. 
9.Төслийн талаарх зарчмын зөрүүтэй саналын томьёолол дэмжигдсэнтэй холбогдуулан төслийн нэр томьёог жигдлэх, зүйл, хэсэг, заалтын дугаарыг нийцүүлж өөрчлөх, бүтэц, найруулга, хууль зүйн техникийн засварыг хийх. Санал гаргасан ажлын хэсэг. 

Санал хураалт.

Төрийн албаны тухай хуульд нэмэлт, өөрчлөлт оруулах тухай хуулийн нэгдсэн төслийг зүйл бүрээр хэлэлцэж, дууслаа.

Хамт өргөн мэдүүлсэн хуулийн төслүүд, Нийтийн албанд нийтийн болон хувийн ашиг сонирхлыг зохицуулах, ашиг сонирхлын зөрчлөөс урьдчилан сэргийлэх тухай хуульд нэмэлт, өөрчлөлт оруулах тухай хуулийн нэгдүгээр зүйл заалтаар асуулт, саналтай гишүүн алга байна. 

Энэ дээр Энхбаяр гишүүний нэг санал байгаа. 

Энхболд гишүүн.

Н.Энхболд: Энэ заалтын төслийн нэгдүгээр зүйлийн гаргахыг хориглоно гэдгийг хүртэл бид нар ажлын хэсэг дээрээ яриад дэмжигдээд явж байсан. Байнгын хороон дээр орж ирэхэд Энхбаяр гишүүний зүгээс Төрийн албаны тухай хуулийн 10.1.1-д заасан албан тушаалд томилогдохоор нэр дэвшсэн этгээдэд энэ хуулийн 23.6-д заасан мэдэгдэл гаргахгүй гэсэн хоёр дахь өгүүлбэр нэмье гэж Энхбаяр гишүүн санал гаргасан юм. Тэгэхээр энийгээ хуучин ажлын хэсгээс гарснаар яах уу. Байнгын хороон дээр нэмсэн гэдгээрээ явж байх юм уу. Энэ дээр л зүгээр Энхбаяр гишүүний санал аваад л явж байг гэвэл хэдүүлээ тайлбарыг нь тэгээд чуулган дээр сонссон юм чинь одоо шууд санал хураагаад л явчихъя, тэгэх үү? 

Ж.Мөнхбат: Энхбаяр гишүүн. 

Б.Энхбаяр: Баярлалаа. Урьд нь гаргасан санал дээрээ үнэнч байгаа хэвээр байгаа, гишүүд маань дэмжиж өгөхийг хүсье ээ. 

Ж.Мөнхбат: Энхбаяр гишүүн саналаа тайлбарласан. Баатарбилэг гишүүн.

Ё.Баатарбилэг: Энэ төслийн нэгдүгээр зүйл дээр гаргахыг хориглоно гэснээр зарчмын зөрүүтэй санал явж байгаа. Миний өргөн барьсан хуулийн томьёоллоор. Энэ томьёоллоороо энэ зүйл заалт нь яваад миний санал бол. Энхбаяр гишүүнийх болохоор энэ төслийн нэгдүгээр зүйл дээрээ нэмээд зүйл нэмээд шинээр зүйл болгож санал хураалгавал санал хураалгаж өгөөч гэсэн санал гаргах гээд байна л даа. Яагаад гэвэл энэ чинь хоёр хөндсөн зүйл. Тэгэхдээ тусдаа заалт байгаад болоод явах нь зүйтэй гэж би бодож байна. Минийх чинь болохоор яг агуулга концепцоороо бас арай өөр болчхоод байгаа юм. Тусдаа зүйл болоод ингээд явах нь зөв гэж. Биш ээ, тусдаа бүр зүйл болгож нэмж. Биш ээ тусад нь заалт болгож санал хураалгаж өгөөч гэж санал гаргаж байна. 

Ж.Мөнхбат: Баатарбилиг гишүүнийх бол 23.11 нэг Авлигатай тэмцэх газар энэ хуулийн 23.6 дахь хэсэгт зааснаас бусад асуудлаар дүгнэлт мэдэгдэл гаргахыг хориглоно оо гэж байгаа юм.

Энхбаяр гишүүнийх бол хориглоно гэснийх нь араас Төрийн албаны тухай хуулийн 10.1.1-д заасан албан тушаалд томилогдохоор нэр дэвшсэн этгээдэд энэ хуулийн 23.6-аад заасан мэдэгдэл гаргахгүй гэсэн хоёр дахь өгүүлбэр нэмнэ ээ гэж байгаа юм. 

Тэгэхээр энэ чинь хоёр өөр заалт болгоод орж болохгүй юу? Энэ Тамгын газраас дэгээр болохгүй хөндөгдсөн юун дээрээ л гээд байна л даа. 

Хатантуул тайлбар хий дээ. 

Тийм яах вэ одоо тэгэхээр ийм юм байхгүй юу. Нэг ижил юу яахаар хоёр ижил саналтай болчих юм бол нэг заалт дээр аль нэгийг нь дэмжсэн нөгөөдөх нь унаад л явна гэсэн үг. 

Ажлын хэсгийн ахлагч тайлбарлая.

Н.Энхболд: Ийм байгаа. Баатарбилэг гишүүн ээ, угаасаа өргөн мэдүүлсэн төсөл чинь өөрийн чинь тийм ээ хориглоно гэчихсэн юм явж байгаа шүү дээ. Тэгэхээр энэний дараа энийг нэмье л гэж байгаа юм. Тэгээд энэ дэмжигдчихвэл нэмэгдээд явчихна. Уначихвал анхны заалт нь хэвээрээ үлдчихнэ тийм яг хэвээрээ л үлдэж байна. Тийм тэгэхээр харин агуулга нь өөр байна гээд уначихвал өөрийг чинь яг энэ дээр оруулж ирсэн төслөөс чинь явж байгаа юм чинь тэр заалт чинь л хэвээрээ л байгаа. 

Ж.Мөнхбат: Ер нь ингэж байгаа юм. Баатарбилэг гишүүн ээ, одоо таны юунд та бол ингээд одоо юу гэдэг юм энэ 23.11 гээд, Энхбаярынхыг 23.12 ч гэдэг юм уу, нэг өөр заалт болгоод ингээд явах гээд байна шүү дээ. Тэгэхээр нөгөө дэгээрээ болохгүй байна гээд байна л даа. Одоо Энхбаяр гишүүнийхээр санал хураагаад дэмжигдэх юм бол та хоёрынх нь нэг болоод явна. Дэмжигдэхгүй бол Баатарбилиг гишүүнийхээр явна гэсэн үг. Энхбаярынх унана гэсэн үг. Дэмжихгүй бол шүү. Дэмжвэл хамт болоод нэг заалт болоод явна гэсэн үг. 

Ингээд Энхбаяр гишүүний гаргасан энэ чинь санал хураана биз дээ. 

Улсын Их Хурлын гишүүн Б.Энхбаярын гаргасан 

Төслийн 1 дүгээр зүйлийн “гаргахыг хориглоно.” гэсний дараа “Төрийн албаны тухай хуулийн 10.1.1-д заасан албан тушаалд томилогдохоор нэр дэвшсэн этгээдэд энэ хуулийн 23.6-д заасан мэдэгдэл гаргахгүй.” гэсэн 2 дахь өгүүлбэр нэмэх. Санал гаргасан Улсын Их Хурлын гишүүн Б.Энхбаяр.

Санал хураалт.

7 гишүүн дэмжиж, 63.6 хувийн саналаар санал дэмжигдлээ. 

Тус хуулийг зүйл бүрээр нь хэлэлцэж дууслаа. 

Улсын Их Хурлын чуулганы хуралдаанд Улсын Их Хурлын гишүүн Баатарбилэг танилцуулах уу? Болохгүй ээ, санаачлагч. Сүхбаатар гишүүн танилцуулах уу? тэгье. Сүхбаатар гишүүн.

Өнөөдрийн байнгын хорооны хуралдаан түр завсарлаж байна. Эргээд хуралдана шүү. Байнгын хорооны хуралдаан түр завсарлаж байгаа учраас энэ Байнгын хорооны хуралдааны ирцийг хадгалж байгаарай.

ЗАВСАРЛАГА

Хуралдаан үргэлжлэн хуралдаж байна. Ажлын албаны гишүүд Баатарзориг Төрийн албаны зөвлөлийн дарга, Цэдэндамбаа Төрийн албаны зөвлөлийн гишүүн, Баатарсайхан Төрийн албаны зөвлөлийн гишүүн, Амартөгс Идэрчулуун Төрийн албаны зөвлөлийн гишүүн, Засгийн газрын Хэрэг эрхлэх газрын тэргүүн дэд дарга Ганбат, Мягмар Засгийн газрын Хэрэг эрхлэх газрын Хууль зүйн газрын дарга, Бат-Эрдэнийн Төрийн албаны зөвлөлийн Маргаан хянан шийдвэрлэх газрын дарга, 
Пүрэвдагва Төрийн албаны зөвлөлийн Хүний нөөцийн удирдлага, аудитын газрын дарга, Сосорбарам Төрийн албаны зөвлөл Сонгон шалгаруулалтын газрын дарга Ж.Эрдэнэбат Төрийн албаны зөвлөлийн Сургалт судалгаа, мэдээллийн нэгдсэн сангийн газрын дарга гэсэн ийм бүрэлдэхүүнтэй Төрийн байгуулалтын байнгын хороо хуралдаж байна. 

Төрийн албаны тухай хуульд нэмэлт, өөрчлөлт оруулах тухай хуулийн нэгтгэсэн төсөл болон хамт өргөн мэдүүлсэн хуулийн төслийг эцсийн хэлэлцүүлэгт бэлтгэсэн талаарх Төрийн байгуулалтын байнгын хорооны танилцуулгыг та бүхэнд уншиж танилцуулъя. 

Улсын Их Хурлын дарга, эрхэм гишүүд ээ, 

Монгол Улсын Засгийн газраас 2022 оны 5 сарын 4-ний өдөр Улсын Их Хуралд өргөн мэдүүлсэн Төрийн албаны тухай хуульд нэмэлт, өөрчлөлт оруулах тухай хуулийн нэгтгэсэн төсөл болон хамт өргөн мэдүүлсэн хуулийн төслийн анхны хэлэлцүүлгийг Улсын Их Хурлын гишүүн Баатарбилэг гишүүний хамт өргөн мэдүүлсэн 2021 оны төсөл байгаа. Нэгтгэсэн төсөл болон хамт өргөн мэдүүлсэн хуулийн төслийн анхны хэлэлцүүлгийг Улсын Их Хурал 2012 оны 7 сарын 1, 5-ны өдрийн чуулганы нэгдсэн хуралдаанаар хийж, эцсийн хэлэлцүүлэгт бэлдүүлэхээр Төрийн байгуулалтын байнгын хороонд шилжүүлсэн. 

Тус байнгын хороо Монгол Улсын Их Хурлын чуулганы хуралдааны дэгийн тухай хуулийн 42 дугаар зүйлд заасны дагуу 2022 оны 7 сарын 5-ны өдрийн хуралдаанаар нэгдсэн хуралдааны анхны хэлэлцүүлгээр олонхын дэмжлэг авсан саналыг хуулийн төслийн холбогдох зүйл, хэсэг, заалтад нэмж тусган төслийн агуулга, зарчмыг алдагдуулахгүйгээр үг хэллэг, дэс дараалал, бүтцийн шинжтэй засварыг хийж, эцсийн хэлэлцүүлэгт бэлтгэсэн хуулийн төслүүд болон зарчмын зөрүүтэй саналын томьёоллыг та бүхэнд тараасан болно оо. 

Улсын Их Хурлын эрхэм гишүүд ээ, 

Төрийн албаны тухай хуульд нэмэлт, өөрчлөлт оруулах тухай хуулийн нэгтгэсэн төсөл болон хамт өргөн мэдүүлсэн Нийтийн албанд нийтийн болон хувийн ашиг сонирхлыг зохицуулах, ашиг сонирхлын зөрчлөөс урьдчилан сэргийлэх тухай хуульд нэмэлт оруулах тухай хуулийн төслийг эцсийн хэлэлцүүлэгт бэлтгэсэн талаарх Төрийн байгуулалтын байнгын хорооны танилцуулгыг хэлэлцэн шийдвэрлэж өгөхийг та бүхнээс хүсье. 

Анхаарал тавьсанд баярлалаа гэсэн Байнгын хорооны танилцуулга байна. 

Байнгын хорооны танилцуулгаас. Асуулттай гишүүн байна уу? алга байна. 

Үг хэлэх гишүүн байна уу? Алга байна. Төрийн албаны тухай хуульд нэмэлт, өөрчлөлт оруулах тухай хуулийн нэгтгэсэн төсөл болон хамт өргөн мэдүүлсэн хуулийн төслийн эцсийн хэлэлцүүлгийг явуулж дууслаа. Байнгын хорооны танилцуулгыг чуулганы нэгдсэн хуралдаанд ажлын хэсгийн ахлагч Нямаагийн Энхболд гишүүн танилцуулна аа. 

Төрийн байгуулалтын байнгын хорооны энэ өдрийн хэлэлцэх асуудал дууссан тул Байнгын хорооны хуралдаан өндөрлөснийг мэдэгдье. 

Гишүүд, ажлын хэсэгт баярлалаа.

ДУУНЫ БИЧЛЭГЭЭС ХУРАЛДААНЫ

ДЭЛГЭРЭНГҮЙ ТЭМДЭГЛЭЛ БУУЛГАЖ,

ХЯНАСАН: ШИНЖЭЭЧ

